
KUALA LUMPUR (3 MAC 2020) - Suruhanjaya Hak Asasi Manusia Malaysia
(SUHAKAM) ingin menegaskan pendiriannya bahawa setiap rakyat Malaysia mempunyai hak
untuk bersuara dan memberikan pendapat seperti yang dijamin di bawah Perkara 10
Perlembagaan Persekutuan. Gangguan dan tindakan terhadap mereka yang tidak berpuas hati
dengan apa yang berlaku di sekitar pelantikan Perdana Menteri boleh membawa kepada
pencabulan hak-hak ini.

Siasatan polis terhadap mereka yang menyuarakan perbezaan pendapat boleh menjurus kepada
satu bentuk gangguan dan jika dibiarkan, ia boleh meninggalkan kesan menakutkan (chilling
effect) di mana rakyat akan menghindari atau mengelak daripada mengamalkan hak mereka
dalam memberikan pendapat kerana bimbang dengan ancaman atau tindakan undang-undang.

Luahan yang sahih mengenai kritikan dan ketidakpuasan hati, terutamanya mengenai proses
yang melibatkan kepentingan awam, menggambarkan demokrasi yang matang di mana
perbezaan pendapat dapat disebut secara terbuka dan aman.

SUHAKAM ingin mengingatkan bahawa luahan yang menyebar, mencetus, mempromosi dan
mencampur adukkan atau menjustifikasi kebencian bangsa dan agama, tidak bertolak ansur
atau rasis boleh disekat. SUHAKAM juga ingin mengingatkan agar semua pihak sedar tentang
had sekatan dalam menjalankan hak berprotes.

SUHAKAM berharap agar Malaysia terus positif ke arah ruang kebebasan sivil yang lebih
matang dan kebebasan asasi akan disokong sepenuhnya oleh agensi penguatkuasaan dan agar
luahan rakyat tentang ketidakpuasan hati akan mendapat pendekatan yang lebih baik dari pihak
berkuasa.

Pertanyaan media: Sila hubungi Cik Hana Shazwin Azizan melalui 03-2612 5606/012-
6071140 atau hana@suhakam.org.my

